1796 Árbók Reykjavíkur: Á Suðurlandi var vetur frá nýári hinn besti, þótt frosthörkur gengu á þorra og firði legði, en með góu kom besta og blíðasta sumarveður með sífeldum þíðum og spakviðri til sumarmála. En eftir það gerði langvarandi kulda, sem drap allan gróður. Sláttur byrjaði ekki fyr en í júlílok, en þá brá til stórfeldustu rigninga, sem víða héldust allan sláttinn út án þess að þerrikafli kæmi. Náðu fæstir óskemmdum töðum. Olli þetta mestu heyskspar-bágindum svo peningi varð að lóga, sem menn máttu. Um haustið og veturinn gengu ofsaveður, með stórflóði og sævargangi, sem gerðu mikinn skaða, en frost voru engin svo teljandi væri.   

Fréttir Guðlaugs í Vatnsfirði: Veturinn var hér góður frá því eftir veturnætur til 19. Dec.; þaðan af sterkust köföld, stórviðri, frost og ísalög so aldrei gaf útúr húsum til góu eðu þess 21. Febr.; síðan dag frá degi bezta veðurátta oftast með þíðviðri og leysingum, so veturinn má teljast með þeim beztu, þó þessi skorpa væri. ... Þann 6 hujus kom reyðarhvalur upp um ís á Ísafirði, náðist lítið af hönum ... en afliðna viku hafa margar skipshafnir frá Bolungarvík erfiðað uppá að saga og brjóta ísinn til lands og vona í dag að fá hann uppá Langadalsströnd. – 25. apríl.  

Espihólsannáll: Vetur frá nýári víðast harður og hríðasamur. Þó var seinni partur af gói og einmánuður blíðviðrasamt. Vor hart fram í Julium. Lá þá hafís fyrir norðan land og austan. Sumar kalt og grasbrestur mesti, einkum á úthaga. Nýting víða bág. Um haustið og veturinn til jóla gengu þiðviðri með stormum og regnum. ... Skiptapar urðu: 4 í Gullbringu-sýslu með 20 mönnum. ... Skiptapi á Akranesi með 5 mönnum. ... Einn fyrir Ólafsvíkurenni með nokkrum mönnum. Þann 10. Oct. Forgekk Stykkishólmsskip með 7 mönnum nálægt Flatey á Breiðafirði. ... Þetta haust, einkum í Octobri- og Novembri-mánuðum, komu ofsaveður og brimgangur. Þá tók út og hrakti í sjó fé manna víða, skip brotnuðu, en lönd stórskemmdust. 

